
UN ANO DE PANDEMIA 

 

Hoxe 14 de marzo de 2021 hai un ano que se decretou o 

confinamento da poboación por mor do coronavirus. Ese día o 

Eusebio da Guarda que acabara a 1ª fase da súa rehabilitación lucía 

en todo o seu esplendor, pero quedaba orfo, faltábanlle o ruído nos 

corredores da rapazada, o trafego do profesorado na sala 

centenaria...Un baleiro físico máis tamén anímico que nos encolleu 

o corazón.  

 

Tiramos para as nosas casas sen saber por canto tempo, pero axiña 

soubemos que non sería cedo o regreso. E así na distancia 

traballamos non só a nosa xornada senón unha nova de 24h e todo 

para que ninguén quedase atrás porque o noso alumnado merecía 

ese esforzo nunha normalidade que non era, pero que nós 

pretendiamos  que creran, única maneira de saír adiante. 

 

E así construímos un mundo virtual onde pretendemos que 

seguisen anhelando “saber” e “aprender”, e o certo é que, visto 

desde a lonxanía, foi un éxito para todos, o alumnado non quedou 

atrás e o profesorado deu por ben empregadas esas xornadas de 

ordenador interminables (aínda que “rezamos” para que nunca 

máis nos quiten as aulas presenciais porque non hai pantalla no 

mundo que transmita o sentimento que percibimos cando estamos 

fronte a fronte co noso alumnado). 

 

E como o Sars-Cov 2 non só non marchou senón que continuou 

desfacendo as nosas vidas, chegado o novo curso cunhas 

perspectivas aciagas, restauramos o vínculo social pero coa lección 

aprendida, asumindo as restricións aos nosos dereitos e extremando 

a ética no noso comportamento. E foi así como nunhas xornadas 

ímprobas se desbarataron talleres, departamentos, se habilitaron 

aulas que non o eran (a nosa marabillosa sala de profesores pasou 

a aula de 2º Bach) e mesmo o grandioso paraninfo pasou a ser sala 

de profesores. E nun último intento de volver á 

“normalidade”académica tan añorada consentimos ver ao noso 

alumnado  a través de mamparas e con media cara tapada coa 



máscara, limpando cada pouco as mans e dándolle ás mesas como 

profesionais da limpeza, pasando os apuntamentos en caixiñas 

(nunca vimos tal demanda delas) e finalmente extremando as 

distancias nas entradas e saídas en fileiras que mesmo semella que 

volvemos á épocas precedentes nas que se controlaban entradas e 

saídas en silencio. 

 

E así estamos sete meses despois, vémonos, saudámonos, falamos, 

pero aínda non podemos apertarnos nin bicarnos. Estamos a 

traballar duro nun ano difícil co medo ao contaxio e inmersos 

nunha crise económica grande e, aínda así, seguimos cos temarios, 

cumprindo as programacións, preparando clases presenciais e 

tamén virtuais, organizando actividades para que sintan que 

seguimos estando aí coma sempre, e que apostamos por eles porque 

son o futuro. 

 

Semella que seguiremos así, pero non perdemos a esperanza, 

queremos seguir entusiasmando con ideas e proxectos de futuro, 

dándolles ilusión verdadeira para logralos.  

 

E chegaremos a final de curso, ao día das despedidas e 

sentirémonos orgullosos de ter superada esta proba, o curso 2020-

2021. 

 

Ánimo e valoremos o importante! 

